
Matterhorn – Jacques Offenbach – Bandas da 
giuvenils – Far or cun il fier antruras – Plantas 
invasivas – La miracla da Firenza – Tinnitus – 
Rumenia – Pajas da parlamentaris – Dan Brown 

Fo
to

: S
w

is
st

he
rm

e 
/ C

C
 B

Y
-S

A
 3

.0
 

http://commons.wikimedia.org/wiki/User:Swisstherme
http://creativecommons.org/licenses/by-sa/3.0/


18 VENDERDI, ILS 5 DA FANADUR 2002 LQ-TEMA

Matterhorn – c’est le Seigneur 
La statua da libertad da la Svizra è in fenomen ch’attira l’entir mund 

DA CLAUDIA CADRUVI / ANR

■ Il Matterhorn datti dapertut. Sin
tschigulattas, stgatlas da colurs en
comics e films. El saja l’object il pli
savens fotografà da quest mund, vegn
magari pretendì. Giapunais vegnan a
Zermatt per maridar sut il grip maie-
stus. Quai ch’è per l’America la statua da
libertad, è il Matterhorn per la Svizra. Il
cudesch «Matterhorn – eine Besichti-
gung» emprova da tschiffar il fenomen
dal pli renumà culm da noss pajais.

Dar giu il pass en chamona
«Sch’i fa mal’aura na dedesta el nagin.
El fiss gea era responsabel per in acci-
dent, sch’el clamass la glieud da
mal’aura, di il guardiachamona. Igl è
las tschintg la damaun ed intgins run-
can pruamain vinavant sin lur matra-
tscha. Auters levan, fan solver. In di
‘Jau fatsch quai era senza ensolver.’»
L’emprim chapitel cumenza cun l’at-
mosfera en la chamona dal Matter-
horn. Ils trais auturs dal cudesch han
observà intgins dis ils alpinists che
vegnan da lunsch e da manaivel.

En la media datti mintg’onn trais
morts al Matterhorn, il pli savens al

Hörnligrad. Sch’ins vul ir sin il piz
datt’ins giu en la chamona il pass u la
carta d’identitad. Uschia ha il guar-
diachamona la controlla. Sch’insatgi na
turna betg, «van ins suenter a la chaussa,
però pir suenter trais dis». E daco vul
tanta glieud ir sin quest culm? El na tu-
tga betg tar ils pli auts? «Quai è in culm
ch’ins na dastga betg laschar ora.»

La tema davos la curascha 
Anc adina en chamona: «La stanza è stgi-
ra, la luna plitost deprimida, tut spetga, i
regia tensiun. Tge datti damaun? Ils ins
raquintan aventuras alpinisticas sco per
appellar a l’atgna curascha. Auters repe-
tan ad in repeter ils detagls da la ruta dal
proxim di. Puspè auters eviteschan il te-
ma Matterhorn sco sche la menziun dal
grippun davos la chamona purtass dis-
cletg.» E lura èsi serius. I va liber. Ils alpi-
nists partan e turnan enavos. In gia suen-
ter ina mes’ura. Inqualin suenter ch’el ha
cuntanschì ils cunfins da sias forzas. Ed
auters suenter bleras uras – cun fatschas
cuntentas. Els èn stads sin il piz.

In alpinist ch’è stà si, descenda anc il
medem di vers Zermatt. Cura ch’el arri-
va la notg en il vitg è il davos tren gia
partì. Perquai ch’el vul spargnar ils da-

ners per il taxi, va el anc a pe fin Täsch,
nua ch’el ha parcà ses auto.

L’emprima dunna sin il Matterhorn
En la part alpinistica dal cudesch s’expri-
ma Oswald Oelz, medi ed expert per mal-
sognas d’autezza, davart ils blers accidents
sin il Matterhorn. «Tuts culms enconu-
schents dal mund tiran natiers glieud che
na tutga betg sin ils culms. I dat blers che
vegnan a l’absolut cunfin da lur forzas sin
il Matterhorn, ma els èn per il rest da lur
vita cuntents d’avair fatg quai.» La ra-
schun principala per ils accidents saja la
surtaxaziun da las atgnas forzas.

Ina persuna che vegn da calcular fitg
bain sias forzas è Yvette Vaucher. Oz ha
ella pli che settant’onns. Exact 100 onns
suenter ch’ils emprims alpinists han
cuntanschì l’emprima giada il piz dal
Matterhorn, è ella, sco emprima dunna,
era raivida sin il piz. Quai è stà il 1965.

Senza che las medias avessan prendì
notizia, è ella partida cun ses um ed in
ami. Ella n’eria betg agittada. La saira en
il grip ha ella laschà crudar il satg da bi-
vac. Tuttina descriva ella la notg en la
costa dal nord sco insatge bel. «Percletg
n’avevi nagin vent, igl era fitg cler, e quai
era unic e bel, ins vesiva la sumbriva dal

Matterhorn giu sin il glatscher.» Mintga
culm saja unic, ma il Matterhorn saja «le
Seigneur» da tut ils culms, di Vaucher.

Il Matterhorn en l’univers
La part culturala dal cudesch è prest
uschè gronda sco la part alpinistica. I su-
meglia in pau ina racolta da curiusitads.
Uschia ha p. ex. Claude Nicollier, l’em-
prim ed unic astronaut da la Svizra,
prendì cun sai in maletg dal Matterhorn
cura ch’el è partì l’emprima giada en
l’univers.

Per geologs è il Matterhorn dal remi-
nent in toc d’in continent ester. Ina re-
stanza africana numnadamain, ch’è re-
stada enavos sin la platta europeica cura
che lezza è colliada cun la platta africana
avant 90 milliuns onns. Ma era sch’il
grip è ina restanza africana, vegn el du-
vrà savens en la reclama sco simbol per
qualitad svizra. Sin la stgatla da colurs
da Caran d’Ache paradescha il Matter-
horn gia dapi decennis. Ma era firmas
da l’exteriur sa nuspeschan betg da du-
vrar il culm per lur intents.

Michael T. Glanz, Marc Valence, Heinz Dieter
Fink: Matterhorn, Eine Besichtigung. WerdVer-
lag. 160 paginas. Pretsch 59 francs. Turitg,
2001.

Abstrahà da la ruta normala è il Matter-
horn alpinisticamain in culm fitg preten-
siuns.

Walt Disney, «Weisses Gold vom Matterhorn». 3 bernardins, 6 bandieras svizras e 23 fatschas che rian per la camera davant il Matterhorn. FOTOS MAD

Dals set umens ch’èn stads il 1865 sco emprims sin il piz dal Matterhorn
èn sa disgraziads quatter da turnar enavos.

Anc lunsch viadent en il 20avel tschientaner èn ils alpinists ids siadora
cun chalzers enguttads (museum alpin Zermatt).

Pervi da sia furma speziala e damai ch’il Matterhorn è vesaivel lunsch
enturn è el daventà uschè renumà sin l’entir mund.

«Pli nobel cun larmas»
Il testament musical d’Ofenbach fascinescha

DA GUIU SOBIELA-CAANITZ

■ L’Opera statala da Vienna, bajegia-
da 1861–1869 sin cumond da l’impera-
tur, è in dals teaters musicals ils pli
grondius e renumnads dal mund. Dapi
1993 represchanta’l adina puspè cun
success «Les contes d’Hoffmann» da
Jacques Offenbach (1819–1880), ina da
las operas las pli curiusas ch’i dat, ma
era senza dubi ina capodovra che fa-
scinescha anc oz, sco ch’ella ha fa-
scinà il public da la premiera 1881 en
preschientscha da la vaiva dal cumpo-
nist. Curius è l’emprim il destin d’Of-
fenbach, naschì a Cologna, che cun 14
sunava il cello uschè bain ch’il manader
dal conservatori da Paris ha violà per el il
scumond da surpigliar students esters.
Dapi lur ha Offenbach vivì sco musicher
a Paris enfin a la mort. Cun la fundaziun
d’in agen teater è’l vegni ina pitga da la
vita culturala parisera. El ha survegnì
1860 il dretg da burgais franzos e 1861
la distincziun da la Legiun d’onur. El era
il divertider suprem da quella noblezza
internaziunala che ha sa rimnada 1867 a
l’Exposiziun mundiala da Paris. Tgi che
vul enconuscher lezza societad sto leger
«Nana», il roman realistic d’Émile Zola
(1840–1902) publitgà 1880, gist avant
la mort d’Offenbach. Però la Frantscha
dals onns otganta n’era betg pli quella da
noss cumponist, mabain ina republica
naziunalista, fanatica ed antireligiusa.
«Les contes d’Hoffmann», testament
musical dal maister da Cologna, diverte-
scha il public, dentant «cun aspects tra-
gics ch’expriman la profunditad dal
cumponist»*. Il titel da lezza opera la
tschenta cleramain en l’ierta spiertala
d’in scriptur mort 59 onns avant la pre-
miera: Ernst Theodor Amadeus (Wil-
helm) Hoffmann (1778–1822), grond
amitg dal vin che stimulava sia fantasia
durant bavidas memorablas en l’ustaria
da Lutter a Berlin. Hoffmann pativa da
sia statura ordvart pitschna, bunamain
da gnom – in pau sco Gottfried Keller
(1819–1890). Hoffmann amava la
chantadura Stella che l’ha tradì e ban-
dunà. Sia sventira ha’l sublimà en trais
raquints fantastics nua ch’in uman sata-
nic ruina l’amur da l’erox, l’emprim per
la puppa Olimpia, lura per la chantadu-
ra Antonia, finalmain per Giulietta, no-
bla prostituada veneziana. En l’opera
d’Offenbach raquinta Hoffmann sias
trais aventuras en la taverna da Luther
(sic!) tar la bavida d’ina corporaziun stu-
dentica che chanta en chor il refrain da la
ballada dal nanin Zac pitschen, allusiun
a la statura dal scriptur.

Il confiert da la lavur litterara
Il cumponist mussa co che mintga pas-
siun da Hoffmann è provotgada d’in
diavel che cumpara sut la furma da trais
umans differents. L’emprim, inventur
d’instruments curius, persvada il poet
da cumprar egliers magics ch’al tschor-
ventan e l’impedeschan da percorscher
ch’Olimpia è be ina puppa, inventada
en in’officina cun tutta sort maschinas
misteriusas; il decoratur da la tribuna
viennaisa ha stgaffì ina culissa corre-
spundenta fitg impressiunanta. La se-
gunda incarnaziun dal satan è «docter
Miracul» che cuntanscha la mort da la
chantadura tuberculusa ch’el duess me-
degiar. Antonia ha empermess da re-
nunziar a chantar per viver ventiraivla
sco dunna da Hoffmann. Dr. Miracul la
persvada empè da chantar puspè per
cuntanscher la gloria; el fa schizunt dis-
currer la mamma morta d’Antonia, lura
chanta questa enfin ch’ella mora. En il
terz act aud’ins la renumnada «Barcaro-
le» d’Offenbach, chantada da Giulietta e
d’in amant davant ina culissa da chanals

e gondolas. L’emprim giura Hoffmann
ch’el na s’inamuria mai d’ina femna
venala. Ma il satanic Dapertut emper-
metta in diamant a Giulietta sch’ella
cuntanscha l’amur da Hoffmann. Quai
la reussescha uschè bain ch’il scriptur la
regala sia olma. L’epilog da l’opera fa en-
dament il dialog dal poet romantic fran-
zos Alfred de Musset (1810–1857) cun
sia musa ch’al di: «Ah! Frappe-toi le
cœur! C’est là qu’est le génie!» («Batta
tes agen cor! Là viva la genialitad!»). Era
la musa da Hoffmann cumpara ed al di
che l’amur en la vita saja in’illusiun ch’i
dettia vairamain be en l’art, pia la litte-
ratura. Il chor da students concluda:
«On est grand par l’amur et plus grand
par les pleurs» («Ins vegn nobel cun
l’amur e pli nobel cun larmas»). La ten-
da croda sin Hoffmann vi da sia scriva-
nia, entant ch’il public viennais applau-
descha be fieu e flomma.  

* P. Walter Jacob, Jacques Offenbach. 
5avla ediziun. Reinbek sper Hamburg 
(Rowohlt, ISBN 3 499 50155 4) 1997, p. 147.

Ina scena or da l’opera «Orpheus in der Unterwelt» da Jacques Offenbach. KEYSTONE



Maras
Bandas da giuventetgna en guerra
da Silvana Derungs

Commerzi dad armas e da drogas, pro-

stituziun, ladernitschs e surtut la 

guerra cunter bandas inimias – quai 

è la vita da la Mara Salvatrucha. Ina 

banda da giuventetgna en ils Stadis 

Unids che vegn considerada sco ina 

da las pli privlusas da l’entir mund. 

Uschè privlusa è quella banda, perquai ch’ella 

n’exista betg mo en ils Stadis Unids, mabain 

er en El Salvador, Guatemala, Honduras e 

Mexico. Commembers van vi e nà sur ils 

cunfins. Il problem na pertutga perquai betg 

sulettamain l’USA, ma era las autras terras. 

Tschertas persunas mettan schizunt la Mara 

Salvatrucha sin il medem stgalim sco allianzas 

terroristicas. 

Origin da las bandas

Los Angeles è dapi prest 100 onns la cha­

pitala da la cultura da bandas. Las empri­

mas gruppas èn naschidas durant ils onns 

’20 tras ils immigrants europeics. Pli tard èn 

giuvens afroamericans, asiats e mexicans era 

s’unids a bandas. Ina da las grondas gangs è 

la Mara Diesiocho che exista dapi ils onns ’60. 

Quella banda protegiva novarrivads – surtut 

Americans da derivanza mexicana – da la poli­

zia ed autras gruppaziuns etnicas. Cura che la 

droga crack è vegnida sin il martgà, ha la Mara 

Diesiocho recrutà blers uffants per la vendita 

ed il consum. En ils onns ’80 è lura la Mara 

Salvatrucha cumparida. Ella sa cumponiva 

a l’entschatta oravant tut da fugitivs giuvens 

dad El Salvador. Blers giuvens Salvadorians 

han bandunà la Mara Diesiocho surtut mexi­

cana per s’associar a la Mara Salvatrucha. La 

guerra da banda è stada programmada.

Mafia e guerras

Confruntaziuns sanguinusas tranter las bandas 

èn savens betg bler auter ch’in passatemp 

u ina part dal ciclus da violenza e vendetga. 

Mintgatant èn ellas dentant er elements da la 

strategia da «La eMe», la mafia mexicana. Ils 

schefs han contacts cun ils cartels da drogas e 

tgiran relaziuns corruptas cun la polizia e poli­

tichers locals. E las Maras da l’America centra­

la fan la lavur da merda per la mafia mexica­

na, sco p.ex. eliminar la concurrenza sin via.

Ma en verdad è la Mara Salvatrucha, gist sco 

autras gangs urbanas, ina sort criminalitad 

nunorganisada. Igl è giuvens che vegnan ense­

men per rinforzar e proteger sasezs, per viver 

solidaritad ed amicizia. La Mara Salvatrucha 

exista bain en pliras naziuns, ma ella resta 

sin il nivel da la via. Ella n’ha betg l’abilitad 

da reagir sin in stgalim pli aut. I dat films 

documentars sco «World’s most dangerous 

gang» che duessan starmentar ils giuvens e 

che stiliseschan quellas gruppas al nov inimi 

da l’America. Igl è simpel da far quai cun ils 

immigrants da l’America centrala; els èn la 

gruppa la pli flaivla en la societad. Sa defender 

na san els betg, perquai che blers na possedan 

betg in status legal. 

Politica da migraziun a curta vista

Blers commembers da las gangs èn vegnids 

illegalmain sco uffants cun lur geniturs fugi­

tivs en l’USA. Cun la strategia da null-tole­

ranza da l’USA vegnan giuvens esters arres­

tads tar il pli pitschen delict. Suenter il chasti 

d’arrest vegnan els deportads en lur pajais 

d’origin. Ma savens na discurran els gnanc il 

linguatg da là e la societad da quellas terras 

n’è per ordinari betg buna da porscher alter­

nativas. Quels giuvens s’associeschan lura 

normalmain a las Maras existentas là u fun­

deschan lur atgna Mara. Ma er en lur «patria» 

è lur vita en privel, sco p.ex. en Guatemala, 

nua che la polizia civila arresta persunas, da 

las qualas ella suppona dad esser commem­

bers dad ina banda e mazza ellas. Arrestar ed 

eliminar tut ils suspectus è la devisa.

Che la pratica d’expulsiun en l’USA ha con­

tribuì decisivamain a la derasaziun da la cul­

tura da bandas da giuventetgna en l’America 

centrala na snega nagin oz. Ma la regenza da 

l’USA ignorescha stinadamain quellas col­

liaziuns. Era sche la politica d’expulsiun è 

miserabla e las terras da l’America centrala 

èn surdumandadas, èsi praticamain impussi­

bel da midar las leschas d’immigraziun en ils 

Stadis Unids per gidar a quests umans ed inte­

grar els en la societad. Las leschas draconicas 

n’han betg eliminà la violenza en California, 

ma emplenì las praschuns ch’èn creschidas 

ils ultims onns. Quai ha stgaffì 26’000 novas 

plazzas da lavur. 

La funtauna per quest text è in’emissiun dals 
15-02-2008 al radio SWR2.

Punts 3-2008, p. 8



MARGA ANNATINA SECCHI

■ Far or cul fier nun è adina stà uschè
simpel sco ozendi. Oravant tut il fier
electric ed il fier a vapur èn stadas in-
venziuns che han facilità enorm que-
sta lavur.

Ina dunna da la Punt-Chamues-ch
ha gì scrit enturn il 1920: «Chi chi ho
l’electrizited in chesa per la glüsch
drouva il fier s-chodo electricamaing;
quel es bger pü net cu il fier da cravun,
las plattas e tuot insembel. Quel ais il
fier dad alv il pü pratic nel di d’oz.»

Sche tgenins fiers èn manegiads? Er
sche quels na paran dad esser stads gist
ils pli pratics … Las fotografias dals trais
suandants tips èn or da la fototeca dal
DRG ed èn er publitgadas en il sesavel
tom dal DRG sut il pled «fier».

In dals fiers pli vegls è il fier da crap u
da plattas, numnà uschia pervi dal crap
u da la platta da fier ch’ins po metter en
e prender or. Il fier ha in pau la furma
d’in chalzer ed ha davosvart in viertgel
per avrir e serrar. Il crap vegniva stgaudà
sil brastger u nel fieu. Dal 1920 na ve-
gniva quest fier pli duvrà.

Il fier da cusunzas u da cusadiras ha
in sistem sumegliant, mo che il pe è da
fier massiv e sto vegnir prendì davent

dal moni per vegnir stgaudà. Ina cu-
sunza da La Punt-Chamues-ch ra-
quinta: «Il fier da schnedras s’lascha
stgauder taunt fin cha dand ün sprincal
d’ova, quist fo canera. Allura vain quel
cunagieu e druvo per fer our las cus-
düras dal vestiari.»

Il terz model, il fier da charvun, na
stueva pli vegnir mis en il fieu; il pe è vid
endadens ed ha survart ina clappa ch’ins
auzava per metter en charvuns ardents.
Quest fier restava pli ditg chaud che
tschels, ma el tuffava tant dapli e fa-
scheva fastizs da tschendra. Ina chasa-
rina da Mustér sa lamentava: «Pli baul
vevani mo al fier da cotgla; quel sfardava
cuninagà. Tgei vetas ch’ins stueva far si!»

Pli baud na faschev’ ins dentant betg
or cul fier tut la lischiva. Rassas e chau-
tschas eran da ponn e vegnivan battidas
or sin la naiv e messas a l’aria. Oravant
tut faschev’ ins or las chamischas ed ils
scussals, e tut quai che aveva rischas e
pizas. Tge lavurada, cun quels indrizs
primitivs!

Or da la Surselva vegn la suandanta
engiavinera, che sa basa sin in gieu da
pleds: «Stauschas ti mei, sche fetsch’ jeu
star eri; leis ti star eri mei, sche brisch’
jeu tgei che jeu poss tier (il fier da re-
sti)».

■ OR DAL DICZIUNARI RUMANTSCH GRISCHUN

Co che nossas tattas e basattas faschevan or cul fier

Fier da crap. Quest fier è vid endadens ed ha a l’interiur in crap u in toc fier
che vegn tut or per vegnir stgaudà. Qua è il toc da mez in crap.

Simpel bloc da fier per stirar (regiun tran-
ter Zuoz e Soglio).

Fier da crap cun serrà il viertgel davosvart
e cun in moni da lain (Tumegl).

Fier massiv cul moni fatg or d’in rom da
pign (Tumegl).

(giusum la pagina
entamez) Pigna

aposta  per stgaudar
quatter fiers a la

giada. Sisum èsi in
rintg per metter ina
padella sur il fieu,

sutvart il tschendrer
(Versam).

Fier da charvun
cun in chaminet vi
dal viertgel per il
füm. Sut il moni da
lain èsi in blech
per proteger il
maun da la chalur
(Mustér).

Fier aposta per stirar ils culiers da las
chamischas dad um (Cuira).

In’autra furma da fier (Cuira).

Fier cun si il reliev d’ina vopna cun la
crusch svizra (Trun).

Fier aposta per far or murinellas (Cuira). Fier electric cul moni da plastic e quatter
graduaziuns da la chalur (Cuira, ca. 1950).

Fier electric da metal surcromà e cul moni
da lain (Cuira, enturn il 1925).

Pusafier ornamental (Stampa).Giatter per metter si il fier.

Ulteriurs models da fiers ed indrizs latiers dal temp vegl enfin suenter la segunda guerra FOTOS MUSEUM RETIC

Fier da cusunzas u fier da cusadiras. Tar quest fier prend’ins
davent il moni per stgaudar il pe ch’è da fier massiv.

Fier da charvun u fier dad alv. Quest fier sumeglia ina pignina ambulanta. Per
metter en ils charvuns ardents stuev’ ins auzar il viertgel cul moni londervi.

Plantas estras che invaseschan la Svizra 
En il Curtin botanic a Turitg pon ins contemplar 70 plantas invasivas

DA CLAUDIA CADRUVI / ANR

■ Var 400 plantas estras prospere-
schan en Svizra. La gronda part na fa
nagins problems. Ma intginas «plan-
tas invasivas» chaschunan difficul-
tads da sanadad u fan problems eco-
nomics u ecologics. Da preschent vegn
savens discurrì da l’ambrosiana: Igl è ina
planta che sa derasa plaunsieu en Svizra
e ch’ins na less pli gugent betg ch’ella
crescha en l’atgna vischinanza. L’ambro-
siana provotgescha reacziuns alergicas –
per part fitg fermas. Perquai emprovan
ins da tegnair a mastrinas la derasaziun
u schizunt d’extirpar l’ambrosiana.

En Svizra datti tschients da «plantas
novas» che na creschivan anc betg qua
avant ch’il continent american è vegnì
scuvert. 

Invasurs stgatschan raritads
Per il solit s’integreschan plantas novas
senza problems en la natira. Sulet tar ina
pitschna part datti difficultads. Questa
gruppa da plantas numnan ins «plantas
invasivas».

En il Curtin botanic a Turitg pon ins
da preschent ir a guardar radund settan-
ta plantas invasivas. Quest’emna cu-
menza era ina retscha da referats davart
la tematica. 

Berit Gehrke, che lavura en il curtin
botanic, ha explitgà a l’anr intginas
plantas invasivas e sias problematicas.
Per il solit sajan las plantas invasivas ve-
gnidas importadas en l’Europa sco plan-
tas decorativas. Uschia per exempel la

rubinia, ina planta oriunda da l’Ameri-
ca dal nord. Quai saja ina planta ch’ins
dovria gugent per alleas, perquai ch’ella
creschia fin 40 meters. La rubinia enri-
tgeschia il terratsch dentant cun nitro-
gen entras ina simbiosa cun bacterias.
Uschia po la rubinia stgatschar autras
plantas, ch’i dat be darar, e che dovran
terren magher per prosperar.

Il saldagen d’aur
Il saldagen d’aur (Goldrute) vegn da Ca-
nada. El flurescha ditg viadent en l’atun.
Ils apiculturs han perquai promovì la de-
rasaziun dal saldagen sco pavel per ils
avieuls. Uss na dumognan ins strusch pli
davent il saldagen. Sch’ins tira ora la
planta cun ragisch e tut, restan pitschens
chatschs en il terratsch. Ils chatschs fan
puspè crescher ina nova planta.

«Il saldagen d’aur na pon ins betg pli
extirpar»,, declera Gehrke. Ins possia be
guardar ch’el na sa derasia betg anc pli
fitg, damai ch’el chatschia uschiglio a
chantun plantas indigenas. En sia atgna
patria n’è il saldagen betg uschè domi-
nant.

Privel per uffants e muvel
Era il «heracleum mantegazzianum» dal
Caucasus han ins importà sco planta
decorativa. Ma igl è meglier, sch’ins te-
gna distanza da la bella planta. Pertge
sche la pel vegn en contact cun parts da
la planta, pon ins survegnir arsentadas.
Per creschids èn las arsentadas sulet
malempernaivelas, damai che las va-
schias medegieschan be plaunsieu. Ma

per uffants pon las arsentadas daventar
privlusas.

En la launa da nursas èn sems da la
planta «senecio inaequidens» da l’Africa
dal sid vegnids importads en l’Europa.
La planta è tissientada ed è in privel per
il muvel. En Svizra n’è la planta fin uss
anc betg derasada uschè fitg. «Ma sch’ins
spetga memia ditg, na vegn ins suenter
betg pli da sa deliberar dad ella», averte-
scha Gehrke.

Il cuntrari datti era
Betg sulet l’Europa ha problems cun
plantas invasivas. Era auters continents
han da schuffa. Uschia chaschuna la
«clematis vitabla», oriunda da l’Europa,
gronds problems en la Nova Zelanda. 

Il «lythrum salicaria», medemamain
ina planta europeana, chaschuna pro-
blems en l’America dal nord. Igl è ina
planta che crescha sin terren umid. En
l’America dal nord sa derasa ella sin tala
moda ch’ella chatscha per part a chan-
tun la vegetaziun indigena.

Problems en zonas alpinas?
Fin viadent l’atun porscha il Curtin bo-
tanic a Turitg pli ch’in tozzel referats da-
vart differents aspects da las plantas in-
vasivas. In referat pertutga era la «inva-
siun» en las regiuns muntagnardas.
Quest referat vegn tegnì da Hansjörg
Dietz, ils 5 da settember a las 12.30 en
l’auditori grond.

Infurmaziuns detagliadas sut:
www.bguz.unizh.ch

Era sch’il saldagen d’aur è fitg bel, na munglass el betg sa derasar e forsa stga-
tschar plantas raras indigenas.

La «heracleum mantegazzianum» (Riesen-Bärenklau) po chaschunar vaschias dolorusas sin la pel.

Per il muvel è questa planta privlusa. Igl è il «senecio inaequidens» (Schmalblättriges Greiskraut) che deriva
da l’Africa dal sid.

La «robinia» deriva da l’America dal nord. Ella stgatscha plantas ch’èn avisadas sin prads maghers.
FOTOS MAD ED A. BEELI

Il saldagen d’aur è in bun pavel per avieuls. El deriva da Canada.

La miracla da Firenza
Antruras cor economic e spiertal da l’Europa

DA GUIU SOBIELA-CAANITZ 

■ Avant sistschient onns era Firenza
la chapitala economica e spiertala da
l’Europa. La citad da l’Arno profitava
da sia posiziun al pe da culms che la
collian cun la planira dal Po, l’Europa
centrala e la Flandra, sco era d’ina
tradiziun industriala che l’aveva pus-
sibilità da sviluppar e simplifitgar il
sistem bancar dal continent. 1439–
1440 ha Firenza schizunt ospità in con-
cil ecumenic cun il patriarc da Constan-
tinopel. Co èsi vegnì adaquella? Quai
declera l’istoricher franzos Yves Re-
nouard, spezialist dal temp medieval, en
sia ovra classica davart la vallada da l’Ar-
no (1).

Las tailas las pli bellas
Il flum toscan (241 km) nascha al pe dal
Piz Falterona (1654 m) en l’Apennin,
sper il cunfin cun l’Emilia. L’emprim
curra’l encunter sid, lura, sper Arezzo
(91 589 olmas), mida’l direcziun e cula
vers nordvest enfin a Firenza (356 118
olmas). Suenter la chapitala toscana cur-
ra’l encunter vest e sbucca en la mar
suenter Pisa (89 694 olmas). A Firenza
s’univan duas vias anticas che colliavan
l’Emilia atras l’Apennin cun Roma. La
prosperitad medievala da la citad ha en-
tschavì cur che Carl il grond († 814) ha
conquistà l’Italia dal nord e da mez.
1055 ha Firenza «ospità in concil presi-
dià dal papa cun l’imperatur Henri III e
tschienteventg uvestgs» (p. 18). 1059 è
l’uvestg Gerard († 1061) vegnì elegì pa-
pa sco Clau II; el ha dentant mantegnì
sia residenza a Firenza, nua ch’el è mort.
1078 ha contessa Matilda (1046–1115)
construì ina miraglia enturn la citad;
questa ha resistì cun success 1082 a l’im-
peratur che la bloccava. Suenter la mort
da Matilda ha sa sviluppada la vischnan-
ca florentina, cun in cussegl guvernativ
da 12 commembers, in cussegl grond da
100 fin 150 ed «in parlament che sa rim-
nava quatter dumengias l’onn en il dom
da sontga Reparata per approvar l’ac-
ziun dal cussegl guvernativ ed ils patgs
fatgs cun autras vischnancas e cun puss-
anzas estras, sco er ils decrets e  tschen-
taments che definivan ils duairs da
mintga funcziunari» (p. 22). A la fin dal
12avel tschientaner «è cumparì il com-
merzi internaziunal, l’emprim la cum-
pra da ponns flams e franzos (…) e dals
excellents colurants orientals, (…) cun
la meglra da las cuntschas, numnada-
main l’alun importà da l’Orient. Ils la-
vuratoris, controllads dals martgadants
principals, tenschevan las bellas tailas
vegnidas da nord cun ils colurants dal
Proxim Orient, rasavan or, tundevan e

pinavan ils ponns tractads uschia; da tut
quai resultavan las tailas las pli ritgas da
l’Occident» (p. 24). Qua ans impede-
scha in lign da chapir tuttafatg la mira-
cla da Firenza: «Pertge han ins, cun lezs
ponns vegnids da nord e lezzas speza-
rias orientalas, stgaffì mo a Firenza las
tailas las pli bellas da la cristianadad?
Forsa pudess in misteri da fabricaziun
declerar lez success excepziunal (…).
Sco en tuts centers commerzials dal
12avel tschientaner, duvravan ils nego-
ziants ina part da lur gudogn per dar da-
ners ad emprest a cuminanzas, prinzis u
privats ch’als basegnavan, e quai cun in
tschains da 15 fin 25%» (p. 24). 

Urdens mendicants e flurins
Il commerzi florentin dependeva da Pi-
sa, lezza giada port da mar e citad pli svi-
luppada che Firenza. L’imperatur aveva
concedì a Pisa il dretg da batter munai-
das d’argient. «1171 ha lezza citad sup-
plitgà Firenza da la gidar cunter ses ini-
mis ch’eran vegnids pli ferms. La visch-
nanca florentina ha lur impundì sia for-
za militara che ha pussibilità als Pisans
da triumfar. Per la paja ha Firenza ob-
tegnì privilegis mercantils relevants,
numnadamain ina part da las entradas
da la valuta pisana, il dretg da duvrar sia
munaida e da transportar ils agens ne-
goziants e l’atgna rauba sin bartgas pisa-
nas sco sche lezs negoziants e lezza rau-
ba fissan pisans, plinavant dazis pli bass
en la regiun pisana ed il diever da plis
magazins pisans per rauba florentina.
Quai ha segirà il svilup dal commerzi e
l’industria da Firenza; la citad è vegnida
ina pussanza politica ed economica en
Toscana» (p. 26). Martgadants floren-
tins chatt’ins 1176 a Piacenza/Emilia
sper il Po, 1178 en il Monfrà piemon-
tais, 1193 a Messina/Sicilia, 1209 a las
fieras da Champagne. Ils papas han fa-
vurisà Firenza che cumbatteva tradiziu-
nalmain ils imperaturs. A l’entschatta
dal 13avel tschientaner è la citad vegni-
da ina fortezza da l’ortodoxia catolica;
ella ha beneventà ils dus urdens mendi-
cants novs, quel da s. Francestg († 1226)
nà da l’Umbria e quel da s. Domenic
(1170–1221) nà da l’Universitad da Bo-
logna: «Las duas claustras grondas da
Santa Croce (franciscans) e Santa Maria
Novella (dominicans) èn lura stadas
ordvart relevantas en l’istorgia da Firen-
za e schizunt da l’Occident, saja quai dal
puntg da vista religius, spiertal, artistic,
moral u politic» (p. 34). Enturn 1235
ha Firenza entschavì a batter il flurin
d’argient «che ha segirà sia preponde-
ranza monetara en l’Italia da mez e pro-
clamà sia autonomia plaina, perquai che
Firenza n’aveva mai supplitgà l’impera-

tur d’astgar batter munaida e che que-
sta na purtava nagina menziun da lez. Il
flurin era ordvart nizzaivel per il com-
merzi internaziunal (…). Enturn 1250
chattav’ins martgadants e banchiers flo-
rentins en l’entira Italia da mez e dal sid,
sco er en l’Orient, Provenza [lezza giada
part da l’imperi, G. S.-C.], a las fieras da
Champagne, en Scozia e l’Irlanda (…).
I cumpravan launas en l’Engalterra,
ponns en Champagne, colurants en
l’Orient (…). A Firenza sa sviluppava la
tessanda da la launa» (p. 40). La citad ha
lur entschavì a batter il flurin d’aur, cun
la valur stabla da ventg flurins d’argient,
il qual «è vegnì svelt la valuta da l’Occi-
dent (…). Firenza era oramai la chapi-
tala finanziara da la cristianadad» (pp.
42–43).

La citad adurada
Enamez il 13avel tschientaner ha la
vischnanca bajegià in palaz (oz Museo
Nazionale del Bargello, Via del Procon-
solo) sco residenza da ses cussegls. 1260
ha il patriotissem dals Florentins salvà la
citad da la destrucziun. Retg Manfred
da Sicilia (1232–1266) ha conquistà Fi-
renza, pussibilitond a ses aderents, ma-
nads da Manente «Farinata» degli Uber-
ti († 1264) da surpigliar la pussanza.
Delegads da citads toscanas han sa rim-
nads ad Empoli sper l’Arno cun il repre-
schentant da Manfred, il qual ha propo-
nì da destruir Firenza cumplettamain.
«Farinata ha lura declerà da vulair la de-
fender cun las armas enfin a la mort,
schizunt encunter quels da sia atgna
partida. Il represchentant n’ha betg in-
sistì, per tema d’ina divisiun aifer ils
aderents da Manfred (…). L’interven-
ziun dramatica da Farinata palesa ina
noda fundamentala da tuts quels Flo-
rentins, nobels e burgais, numnada-
main lur ferventa amur per Firenza (…).
Tuts levan viver en la citad adurada, la
dominar, la far pli ritga e pli bella, pro-
clamar, sin las inscripziuns ch’i franca-
van vi dals mirs ch’i bajegiavan, che Fi-
renza duaja esser la pli bella e la pli ritga
dal mund, dapli che Roma e Paris» (p.
44). Enturn la fin dal tschientaner ha sia
populaziun cuntanschì ses punct culmi-
nant, cun var 95 000 olmas, entant che
Lucca, Pisa e Siena vegnivan pli flaivlas. 

Monuments stgaffids dal patriotissem
Quella giada han ins entschavì ad ereger
monuments ch’ins po admirar anc oz. Il
dom «Santa Maria del Fiore», la pli
gronda baselgia d’Italia suenter s. Pieder
da Roma ed il dom da Milaun, ha sur-
vegnì ses clutger (82 m) 1334–1384, te-
nor in sboz da Giotto di Bondone 
(† 1337), e  sia cupla pir 1420–1430,

grazia a l’architect florentin Filippo
Brunelleschi (1377–1446). Il Palazzo
Vecchio (1299–1314) era la residenza
dal cussegl communal. Santa Croce, la
baselgia franciscana la pli gronda dal
mund (115 x 38 m) cuntegna t. a. pictu-
ras da Giotto en la Cappella Peruzzi,
cun scenas da la vita da l’evangelist s.
Gion e da s. Gion Battista. 1337–1350
han ins construì il graner d’Orsanmi-
chele (Via dell’Arte della Lana) ch’è ve-
gnì 1377 baselgia da las corporaziuns; a
l’entschatta dal 15avel tschientaner ha-
ni mess statuas da lur sontgs patruns,
per exempel s. Marc (1411–1415) dal
Florentin Donatello († 1466) «per la
corporaziun dals negoziants da glin e da
rauba veglia. Sia barba profundamain
crennada, sia paucas ritschas selvadias,
ses egls profunds e ses frunt che guarda
or dattan in’impressiun da tensiun
spiertala ed agitaziun interna» (2). Ma il
monument il pli admirà è forsa il «Bat-
tistero San Giovanni», eregì gia 1059–
1128 e renumà grazia a ses trais portals
da bronz; quel da sid, gotic, d’Andrea
Pisano († 1349) represchenta scenas da
la vita da s. Gion Battista, quel da nord,
dal Florentin Lorenzo Ghiberti (1378–
1455), scenas dal Nov Testament, e cun-
zunt quel da l’ost, era da Ghiberti, num-
nà «Porta del Paradiso», è deditgà al Ve-
der Testament. Dapi 1982 stat la citad
veglia da Firenza sin la glista elavurada
da l’Unesco per l’ierta culturala
mundiala. 

Oligarchia ed umanissem
Pir 1406, suenter guerras cunter Milaun
che leva dominar la Toscana, è Firenza,
schlargiada fin a la mar cun Pisa, vegni-
da «il grond center economic il pli cum-
plet e perfetg da l’Occident (…). Las fir-
mas florentinas han stgaffì filialas en ils
gronds ports da l’Atlantic, Sevilla, Lis-
boa e lura Rouen (…). Las citads sutta-
messas a Firenza valevan sco subditas; i
pajavan ina taglia e survegnivan lur avu-
gà e lur chastellan, ma restavan autono-
mas (…). Ils chanceliers da Firenza, Li-
no Coluccio Salutati (1331–1406), sco-
lar da Petrarca, lura Leonardo Bruni 
(† 1444), umanists admirabels che s’in-
spiravan tant da la tradiziun florentina
sco era da lur model Cicero, proclaman
che lur citad saja la patria da la libertad
e l’ertavla da Roma (…) e sappia mo es-
ser (…) ina republica nua ch’ils burgais
fetschian part dals affars publics (…) e
che l’um scolà sa maschaidia en la vita
activa, per ch’ils megliers mainian la re-
publica (…). 1375–1430 ha in’oli-
garchia d’umens d’affars guvernà Firen-
za cun l’agid dals discipels dals schenis
spiertals dal 14avel tschientaner» (Re-

nouard, pp. 82–84). 1434 è il negoziant
e banchier Cosimo «il Vecchio» de’ Me-
dici (1389–1464) vegnì retg senza cu-
runa da Firenza. El ha incumbensà l’ar-
chitect florentin Michelozzo di Bartolo-
meo Michelozzi (1396–1472), discipel
da Ghiberti, d’eriger la claustra domini-
cana da s. Marc (Piazza San Marco) ed
il pictur dominican Guido da Pietro
«Angelico» († 1455, canonisà da papa
Gion Paul II) da l’ornar cun maletgs, t.
a. ina «Deposiziun da la crusch» ed
in’«Annunziaziun a Maria». Il concil
ecumenic da Firenza ha suttascrit ina
decleraziun d’uniun tranter las duas ba-
selgias, ma l’opposiziun populara a
Constantinopel e cunzunt la fin da l’im-
peri d’Orient 1453 han impedì da l’ap-
plitgar.    

«Small is beautiful»
L’invasiun franzosa da 1494 e la deca-
denza commerziala dal Mar mediterran
en il 16avel tschientaner han mess fin al
temp d’aur florentin. Ma la citad da
l’Arno è vegnida la chapitala dal gron-
ducadi da Toscana (1569–1859), in sta-
di pitschen administrà vaira bain. Il lin-
guatg florentin, duvrà dals scripturs
Dante Alighieri (1265–1321), France-
sco Petrarca (1304–1374) e Giovanni
Boccaccio († 1375), sco era dals uma-
nists dal 15avel secul, è vegnì la lingua
da l’Italia, da las Alps enfin a la Sicilia,
sco era dal chantun Tessin e da quatter
valladas grischunas, e la quarta da
l’Uniun europeana (UE) suenter il tu-
destg, l’englais ed il  franzos. Quai na vul
tuttina betg dir ch’i dettia mo in’Italia.
In schurnalist e scriptur talian ha scrit
in essai englais, publitgà 1964 en ils Sta-
dis unids, nua ch’el declerava sia patria
al public american. El scriveva: «I dat
duas Italias, il Nord ed il Sid (…). La
differenza è relevanta. Quai declera per
part pertge che l’economia ha sa svilup-
pada pli plaun en il sid durant il 19avel
tschientaner (…). I sto schizunt temer
che la disfidanza e malchapientscha vi-
cendaivlas che partan las duas Italias cre-
schian e che l’unitad naziunala, adina
fraschla, vegnia anc pli instabla ch’en il
passà» (3). Suenter quaranta onns paran
lezs pleds profetics. L’Italia unida (57,5
milliuns olmas) n’è anc adina betg abla
d’emplenir il foss tranter nord e sid. Na
fissan stadis pitschens aifer l’UE me-
gliers?

1) Yves Renouard, Histoire de Florence. 
Segunda ediziun. Paris (Presses Universitaires
de France) 1967.
2) Toskana. 11avla ediziun. D-73751 Ostfildern
(Karl Baedeker, ISBN 387504-187-9) 2003, 
p. 132.
3) Luigi Barzini, The Italians. New York 
(Bantam Books) 1964, pp. 245-246.



LA PRESCHENTAZIUN DA L’EMNA VENDERDI, ILS 19 DA FAVRER 2010 9

Tinnitus – ramurs en las ureglias
■ Il pled «tinnitus» deriva da l’ex-
pressiun latina «tinnire», quai che
signifitgescha scalinar. In tinnitus è
ina percepziun acustica senza ch’i
dat ina funtauna da tun externa. Ins
differenziescha tranter duas sorts da
tinnitus: Il tinnitus objectiv vegn cha-
schunà da tuns a l’intern dal corp,
sco per exempel da sang che cula sin
fundament d’ina anomalia da las
avainas. Il tinnitus subjectiv da l’au-
tra vart è perceptibel mo per il per-
tutgà, damai ch’i na dat nagina fun-
tauna da tun interna. En cumpare-
gliaziun cun il tinnitus subjectiv –
che vegn tematisà qua sut – sa mus-
sa il tinnitus objectiv fitg darar. Il tin-

nitus sco
tal n’è betg
ina mal-
sogna, ma-
bain in sin-
tom. El ha
pia ra-
schuns pli

profundas, fisiologicas u psicosomati-
cas. En la plipart dals cas è l’ureglia in-
terna blessada. Quai po esser la conse-
quenza d’ina canera intensiva da curta
u lunga durada, d’ina sperdita andetga
da l’udida, d’in virus u da la malsogna
Morbus Ménière. Problems dals spi-
nals dal culiez u da la massella, malso-
gnas internas sco ipertonia, diabetes
mellitus u disturbis dal metabolissem
da grass pon medemamain provocar u
rinforzar in tinnitus. El è però darar in
indizi per in disturbi organic da l’appa-
rat d’udida central en il tscharvè.

Savens n’èsi betg pussaivel da diagno-
stitgar in dals disturbis fisiologics num-
nads sco motiv per il tinnitus. En quests
cas suppon’ins influenzas psicosomati-
cas, damai che bleras pazientas e blers pa-
zients èn pertutgads d’in tinnitus en si-
tuaziuns da stress u da crisas psichicas. En
tutta cas sto mintga tinnitus che na sva-
nescha betg a curta vista da sez vegnir
controllà minuziusamain d’in medi.

Tractament
dal tinnitus

In tinnitus vegn classifitgà tenor sia du-
rada: acut (enfin 3 mais), subacut (3
enfin 12 mais) e cronic (sur 12 mais).
In tinnitus acut po svanir da sasez. Il
tractament immediat cun cortison e
medicaments che promovan ina buna
circulaziun dal sang – ina terapia che
vegn per ordinari era fatga en cas d’ina
sperdita andetga da l’udida – duai aug-
mentar las schanzas da guariziun per
var 20%. Enfin uss n’èsi dentant anc
betg pussaivel da guarir durablamain
in tinnitus cronic, ni cun medicaments
ni cun metodas alternativas, sco p. ex.
l’acupunctura. 90% da las persunas
cun in tinnitus cronic pon viver bain
cun il disturbi. En quests cas n’è in
tractament pia betg necessari.

Pir cura che las ramurs en las uregli-
as influenzeschan negativamain la qua-
litad da viver èsi necessari da far ina te-
rapia individuala.

In’impurtanta part dal tractament
furma la terapia da l’udida. En il cen-
ter stat il trenament dal cumportament
per restructurar las abilitads auditivas
cun l’intermediaziun da princips da
basa teoretics e cun la scolaziun da la

conscienza e da la pratica d’udir. Cun
exercizis che gidan a sviluppar ils senns,
cun tadlar regularmain musica e far
trenaments da l’udida, cun concepir a
moda activa in ambient acustic e cun
exercizis per sa schluccar, duai l’atten-
ziun dal pazient vegnir dirigida plaun
a plaun en in’autra direcziun e vegnir
svegliada sia mirveglia e fantasia. Cun
ureglias «avertas» duai il pazient chat-
tar nov plaschair da tadlar cun tut ils
senns, da metter en il center da la per-
cepziun eveniments agreabels e da
chattar nov plaschair da viver.

La terapia da cumportament cogni-
tiva furma l’accent principal dal tracta-
ment psicoterapeutic. Ella cumpiglia la
psicoterapia dal singul e da la gruppa

sco era la terapia da famiglias e da pèrs.
Per avair success cun la terapia èsi im-
purtant d’adattar la psicoterapia a la
problematica individuala ed a las fina-
miras persunalas dal pazient. Ina tera-
pia efficazia pretenda dal pazient la
prontadad da vulair midar insatge e da
collavurar a moda activa.

Clinica svizra
per il tinnitus a Cuira

A Cuira datti dapi l’onn 2006 ina cli-
nica per pazients che han in tinnitus.
Quella sa chatta en la partiziun da psi-
coterapia da la clinica Waldhaus. I sa
tracta da l’emprima clinica da quest ge-
ner en Svizra. Ella è vegnida realisada
en collavuraziun cun la Lia Tinnitus
Svizra che ha ses secretariat a Land-
quart. La clinica tracta tant persunas
che pateschan da tuns en l’ureglia sco
er persunas che reageschan fitg sensibel
sin ramurs u che han tema da tschertas
ramurs. La finamira è da puspè pudair
giudair la vita professiunala e privata,
malgrà il tinnitus.

Il concept terapeutic da la clinica da
tinnitus sa basa sin mesiras integrativas
da la terapia da cumportament. Quel-
la resguarda en la medema maniera las
metodas medicinalas, psicologicas, au-
dio-terapeuticas e nunverbalas (sco
moviment, saut e terapia creativa).

Sper la terapia da l’udida e la psico-
terapia individuala ha lieu mintg’emna
in trenament social. Quel promova
l’abilitad d’exprimer ils sentiments ed
ils basegns e da meglierar las relaziuns
interumanas e las abilitads socialas. Il
trenament da las cumpetenzas socialas

vegn manà da psicologs e co-terapeuts
dal sectur da la tgira. A la fin da l’ura
dattan ils pazients in feedback a bucca
ed en scrit (questiunari davart l’ura).
La finamira da quest barat è da meglie-
rar cuntinuadamain il trenament soci-
al e d’adattar las uras da gruppa als ba-
segns dals pazients.

Plinavant furman il giudair, sa re-
crear e cuschinar cuminaivlamain ele-
ments impurtants da la terapia. La fi-
namira centrala da questas activitads è
da rescuvrir e sensibilisar ils senns ve-
sair, savurar, sagiar e palpar. Igl è er
pussaivel d’applitgar e d’emprender
differentas metodas da sa recrear: la
schluccada progressiva dals musculs te-
nor Jacobson, il trenament autogen e la
meditaziun sut la direcziun d’in psico-
log èn intgins exempels.

Cunquai che la gronda part dals
umans cun problems psichics è tempo-
rarmain exclusa da la vita professiuna-
la, han blers pazients difficultads d’or-
ganisar lur temp liber. Er las malsegir-
tads en il contact cun auters umans, la
percepziun limitada e las pussaivladads
finanzialas mintgatant restrenschidas
pon render pli difficila la vita. En la cli-
nica vegnan questas cumpetenzas so-
cialas rinforzadas cun rimnar infurma-
ziuns, stabilir contacts e participar ad
in’occurrenza, u cun tegnair in pit-
schen referat davant la gruppa.Tinnitus – sche las ramurs en l’ureglia na tschessan betg… FOTO A. REINKOBER/PIXELIO

Co descriver in tun
che auters

n’audan betg?
Persunas pertutgadas d’in tin-
nitus descrivan las ramurs en
las ureglias a moda fitg diffe-
renta, per exempel sco in gnug-
nar, tschivlar, siblar u schu-
schurar. Quests tuns pon esser
da frequenza bassa, mesauna u
auta ubain ina maschaida da
differentas frequenzas. Er l’en-
conuschent cumponist tschec
Bedrich Smetana pativa dad in
tinnitus. Quel ha Smetana te-
matisà en ina da sias cumposi-
ziuns, numnadamain en il
quartet d’instruments ad artg
nr. 1 en e-moll «Or da mia vi-
ta». Il finale da questa cumpo-
siziun cuntegna ina passascha
nua che la segunda violina, la
viola ed il violoncello sunan in
tremolo pesant, entant che
l’emprima violina lascha resu-
nar in E fitg aut. Entras il cun-
trast tar ils ulteriurs instru-
ments tgula l’emprima violina a
moda penetranta – e lascha re-
sentir il tinnitus.

La clinica Waldhaus a Cuira cun vista sin il tract da terapia da tinnitus.

Terapia da l’udida: puspè svegliar la mirveglia per l’ambient acustic.

La preschentaziun:
Dossier «Tinnitus»

Dapli infurmaziuns:
chatta.ch/?hiid=199
www.chattà.ch

La LTS
La Lia Tinnitus Svizra (LTS) è in’or-
ganisaziun d’util public che repre-
schenta ils interess da las persunas
pertutgadas d’in tinnitus u d’ina sper-
dita andetga da l’udida. Ella stat sut
il patrunadi da la Pro Audito, l’orga-
nisaziun svizra per persunas cun pro-
blems d’udida.

La LTS promova la creaziun da
gruppas d’agid a sasez en tut las re-
giuns da la Svizra ed intermediescha
en seminaris a las manadras ed als
manaders da gruppa la savida neces-
saria per ir enturn cun ils differents
problems da las persunas pertutga-
das.

Ella documentescha ed infurme-
scha davart dumondas medicinalas,
socialas e d’assicuranza en connex
cun il tinnitus. Ultra da quai un-
escha ella pazients, medis e tera-
peuts da las pli differentas spartas
cun la finamira da meglierar las pus-
saivladads da tractament e promova
la perscrutaziun a favur da las per-
sunas pertutgadas.

Rumania – en viadi…
Dracula e Ceausescu, zagrenders, povertad e criminalitad: la Rumania e dapli

DA RICO VALÄR

■ Turnà d’in viadi da quasi dus mais en
quest pajais, less jau relatar dad intgi-
nas impressiuns. Sch’ins viagia en
tren da la Svizra sur l’Austria e l’Unga-
ria vers ost, vesan ins bain, pli fitg
ch’ins riva en l’ost, che las aglomera-
ziuns lung ils binaris paran adina pli
paupras, che las chasas èn adina pli
mal mantegnidas, ch’i dat adina dapli
ruinas da fabricas antruras prosperan-
tas… da l’autra vart daventan las pla-
niras adina pli vastas, ils ers adina pli
gronds, la cuntrada adina pli solitaria.
Ers da flurs sulegl rian enfin a l’orizont.
La Rumania, in pajais sis giadas pli grond
che la Svizra, è in pajais en resvegl. Suen-
ter ina lunga perioda d’isolaziun e sfrut-
tament tras il communissem e post-com-
munissem para ussa d’esser bler en mo-
viment. I vegn fabritgà e renovà bler, las
citads cumenzan a tgirar lur apparien-
tschas, la costa dal Mar nair prova da da-
ventar ina destinaziun turistica era per
turists dal vest, Sibiu sa prepara per l’onn
sco chapitala culturala da l’Europa 2007
(ensemen cun Luxemburg), la politica e
las leschas vegnan adattadas al sistem eu-
ropeic, ins spera d’entrar en l’Uniun eu-
ropeica l’onn che vegn. 

Bucuresti
In’emprima impressiun da la Rumania
actuala survegn ins a Bucuresti, la chapi-
tala dal pajais. Ina citad mo cuntrasts, in
impressiunant pool da culturas e reli-
giuns, patria da Rumens, Ungarais, Tircs,
Zagrenders (il term vala sco politicamain
correct en Rumania), Gidieus ed Arabs; a
pitschna distanza chattan ins catedralas e
baselgias ortodoxas, catolicas, luteranas,
sinagogas e moscheas. Bucuresti vegniva
numnà en il 19avel tschientaner il «Paris
da l’ost», l’intelligenzia rumena sa sentiva
fermamain attratgada da la Frantscha ed
uschia è la lingua, la musica, la litteratura
e la cultura stada profundamain influen-
zada da la «grande nation». Bucuresti ha
displaschaivlamain pers bler da sia fatscha
parisiana, betg mo causa l’influenza da
temp ed ora e la mancanza da raps per
mantegnair ils bels edifizis da stil «art nou-
veau», mabain era causa quel tschert
Ceausescu, il «conducator» communist

che ha dominà durant 24 onns il pajais.
Ceausescu ha gì sia atgna visiun dal «Pa-
ris da l’ost». En ils onns otganta ha’l de-
struì ina gronda part da la citad veglia per
construir ses palazi egoman (i para nun-
ditg ch’el sa numna «Casa Poporului», la
chasa dal pievel), enfin oz il segund grond
edifizi dal mund (suenter il Pentagon); il
pievel ha patì fom durant quasi in decen-
ni per finanziar «ses» palazi. Davant il pa-
lazi, sco vista giu da ses balcun, ha il «ge-
nius da las Carpatas» construì il «Bulevar-
dul Unirii», ina copia dals «Champs Ély-
sées», dentant intgins meters pli lada ed
intgins meters pli lunga… Jau crai che
quai mussa avunda il pensar egocentric e
senza scrupels da Ceausescu. Igl è remar-
tgabel ch’ins inscuntra anc oz giuvens ed
oravant tut pli vegls ch’èn persvas ch’il pa-
jais steva meglier cun Ceausescu, almain
avevan tuts lavur, da mangiar ed ina cha-
sa. Anc oz van di per di umans a metter
flurs e chandailas sin sia fossa.

Transilvania
Ina zona da conflict etern, oravant tut
tranter l’Ungaria e la Rumania, è la Tran-
silvania. Durant lung temp eran ils isto-
riografs da d’omaduas varts fatschentads
mo cun tschertgar arguments per de-
mussar che lur pievel vivia là dapi dapli
temp. Il num tudestg da la Transilvania
è Siebenbürgen e deriva da las set citadel-
las ch’ils chavaliers germans han construì
en quella zona sin lur viadis vers Gerusa-
lem durant las cruschadas. Las colonias
germanas èn daventadas impurtants cen-
ters da commerzi durant e suenter il
temp medieval. Anc oz vivan var 20 000
Saxons en Transilvania che discurran tu-
destg. Per inscuntrar els ston ins mo vi-
sitar las grondas baselgias luteranas da las
citadellas, là chattan ins adina intgin che
è cuntent da discurrer tudestg cun in tu-
rist. Mo las baselgias e las fortezzas na va-
lan natiralmain la visita betg mo per dis-
currer tudestg, ellas en magnifics edifizis
gotics ed ins chatta prezius frescos, bancs
entagliads, altars picturads e scrigns go-
tics. En la pli veglia baselgia da Sighisoa-
ra sa chatta in fresco dal 13avel secul
cumparabel cun quel da la baselgia da
Lavin che mussa Dieu sco persuna cun
trais fatschas (che represchentan bab, figl
e sontg spiert). Interessant e ch’il Dieu en

la baselgia da Sighisoara ha trais fatschas
femininas… Dasper las baselgias lutera-
nas datti natiralmain ina massa preziusas
baselgias e catedralas ortodoxas cun lur
custaivlas iconas e picturas bizantinas,
oravant tut en il nord da la Transilvania,
en la Bucovina, chattan ins baselgias e
claustras excepziunalas, tranter auter
tschintg chapluttas unicas cuvernadas
cun frescos dal 15avel tschientaner era
ordadora che stattan sut la protecziun da
l’Unesco.

Ultra la minoritad tudestga vivan en
Transilvania var in milliun e mez Unga-
rais. Era els han lur baselgias ed univer-
sitads, societads culturalas eav. Sco ch’ils
Rumens pativan sut l’imperi austro-un-
gar d’ina ungarisaziun, audan ins oz
vuschs che din ch’ils Ungarais pateschan
d’ina romanisaziun. En mintga cas chat-
tan ins en mintga gronda citad da la
Transilvania in monument da la luffa ro-
mana cun Romus e Remulus sco simbol
per l’appartegnientscha e descendenza
dal pievel roman. 

Lingua e cultura
La Rumania è gia adina stada in pajais
cun blera migraziun, patria da differents
pievels ed etnias, ina punt tranter ost e
vest. Quai sa mussa era en la lingua che

unescha ina basa latina cun influenzas
ed emprests dal slavon (la veglia lingua
da la baselgia ortodoxa), da las linguas
balcanicas (bulgar, grec, albanais, serbo-
croat), slavas, neolatinas (oravant tut
franzos), dal ungarais, ebraic e tirc ed en
l’ultim temp era da l’englais. L’origin dal
rumen è dentant cleramain il latin. Ils
rumens èn fitg conscients da quest fatg,
essend tras lur posiziun geografica d’ina
vart circundads da linguas slavas e da
l’ungarais e da l’autra vart separads da la
«Romania» sco territori pli u main co-
erent da las naziuns e linguas «neolati-
nas». Jau hai constatà che blers Rumens
èn interessads per las autras linguas neo-
latinas, e quai che m’ha fat surstar il pli
fitg, che blers san ch’i dat il rumantsch.
Savens cur che jau hai ditg ch’jau saja
Svizzer (senza dir ch’jau saja Ru-
mantsch) m’è vegnì dumandà sch’i saja
vaira ch’ins discurria quatter linguas en
Svizra e ch’il rumantsch saja parentà cun
il rumen. 

La litteratura e belletristica moderna
rumena ha cumenzà sco tar nus en il
19avel tschientaner en connex cun il re-
svegl naziunal cun in grond poet: Mihail
Eminescu (1850–1889), cumparegliabel
en impurtanza ed influenza sin la littera-
tura e lingua fin oz cun noss Giacun Has-

per Muoth e Peider Lansel. Eminescu ha
scrit blera poesia, è dentant al medem
temp stà editur e schurnalist ed ha pu-
blitgà era prosa ed essais. La litteratura
rumena è fin oz fitg cultivada e variada,
era ella ha profità dal contact cun l’ost ed
il vest, cun differentas etnias e culturas
ed è vegnida enritgida da gronds scrip-
turs e filosofs sco Ion Luca Caragiale, Lu-
cian Blaga, Mircea Eliade, Eugen Iones-
cu e Marin Sorescu. Malavita è ella ozen-
di pauc enconuschenta e derasada en
l’Europa dal vest. 

En general han ins qua da la Ruma-
nia plitost il purtret d’in pajais serrà e
privlus che n’ha betg da porscher bler.
Cler datti blers problems, dentant datti
a differents livels bler interessant da scu-
vrir. Igl è damai da sperar che l’avertura
vers il vest e l’entrada en l’Uniun euro-
peana n’avria betg mo las portas econo-
micas, mabain laschia era nascher in
stgomi pli intensiv e dasdar interess a
livel da cultura, lingua e litteratura.

Trei fete (Lucian Blaga, 1919)
Copilul râde: întelepciunea si iubirea mea
e jocul!
Tânarul cânta: jocul si întelepciunea mea
e iubirea!
Batrânul tace: iubirea si jocul meu e înte-
lepciunea!

Trais fatschas (Lucian Blaga)
L’uffant ria: mia sabientscha e mes amur è
il gieu!
Il giuven chanta: mes gieu e mia sabient-
scha è l’amur!
Il vegl tascha: mes amur e mes gieu è la sa-
bientscha!

La mijloc de codru (Mihail Eminescu,
1883)
La mijloc de codru des
Toate pasarile ies
Din huceag de alunis,
a voiosul luminis,
Luminis de lângã balta,
Care-n trestia inalta
Leganindu-se din unde,
In adincu-i se patrunde 
Si de luna si de soare
Si de pasari calatoare,
Si de luna si de stele
Si de zbor de rindunele
Si de chipul dragei mele.

Entamez il guaud (Mihail Eminescu)
Entamez il guaud spess
tut ils utschels spetgan vess
da sgular or d’il spessom
en l’allegher cleragl,
cleragl sper il lajet,
circundà da channa auta,
as ninond d’insanua
en il profund il reflex
tant da glina e sulegl
e d’utschels en viadi
e da la glina e da las stailas
e dal sgol da las randulinas
e da la fatscha da mia amada.

La «Chasa dal pievel», il palaz egoman da Ceausescu. FOTOS MAD

Rumania, Europa, Roma – in credo?

Claustra Voronet, in dals tschintg juvels da la Bucovina.Il renumnà «Stundturm» da Sighisoara.

Tge gudognan ils parlamentaris? E tge vanza?
Il parlament ha adattà la paja e las spesas a la chareschia

DA CLAUDIA CADRUVI / ANR

■ Quest’emna ha il cussegl naziunal
decidì d’adattar las atgnas indemnisa-
ziuns a la chareschia. In parlamentari
obtegna uss 1000 francs dapli ad onn e
25 francs dapli per di. Ins fa egls gross,
sch’ins vesa, tge indemnisaziuns e tge
spesas ch’in parlamentari obtegna. Il ser-
vetsch parlamentar ha fatg ina calcula-
ziun e quintà or ch’in cusseglier naziunal
ha obtegnì l’onn 2006 en media indem-
nisaziuns e schurnadas da 67 000 francs,
latiers vegnan spesas da 55 000 francs.
L’entschatta da quest’emna ha il cussegl
naziunal decidì che las pajas e spesas ve-
gnan adattadas a la chareschia e dauza-
das per radund 4 pertschient.

Vai forsa memia bain cun ils parla-
mentaris? L’anr ha discurrì cun quatter
cusseglier naziunals dal Grischun.

Il mandat dovra bler temp
Radund 130 dis è Brigitta Gadient (pps)
mintg’onn a Berna – saja quai per sesi-
das da cumissiun u durant las sessiuns.
«Mes mandat sco cussegliera naziunala è
in job da radund 60 fin 70 pertschient»,
explitgescha ella. «Nus n’avain dapi onns
betg obtegnì ina gulivaziun a la chare-
schia.» Perquai è ella da l’opiniun che
l’adattaziun dal salari e da la schurnada è
pli che giustifitgada.

Blers schurnalists fetschian il sbagl e
quintan ensemen ils salaris e las spesas

dals parlamentaris, di Gadient. Lura ve-
gnan ins sin summas stravagadas da pli
che 100 000 francs. Questas summas na
correspundian dentant betg a las entra-
das realas.

Ord la pauschala da spesas ston ils
parlamentaris per exempel era rembursar
lur collavuratur persunal u la secretaria.

Blers daners
van a la partida

Tarcisius Caviezel (pld) è stà encunter
l’adattaziun da chareschia. N’ha el forsa
gnanca da basegn da gudagnar dapli?
«Ins stuess repassar en general il concept
da spesas», di Caviezel. El pledescha per-
suenter che tuts parlamentaris obtegnan
la medema pauschala da spesas per ho-
tels e viadi.

Il 2002 hajan ins fatg in nov regla-
ment per ils salaris e las spesas, di Sep
Cathomas (pcd). Curt suenter ch’ins ave-
via fixà quest reglament hajan ins gist
scursanì tuts salaris per 10 pertschient.
Quai è stà ina mesira da spargn. Perquai
èsi tenor Cathomas gist d’adattar uss las
pajas a la chareschia. El fa plinavant at-
tent ch’ils politichers rembursan era pu-
litas summas a lur partidas. Var 10 000
francs paja el sco politicher da la pcd a la
partida svizra, a la partida chantunala, a
la partida cirquitala ed a la fracziun.

Spesas da viadi ord l’agen satg
Plinavant èsi era da contribuir bellas
summas per las champagnas electoralas.
Tut tenor la situaziun finanziala d’ina
partida pon questas summas muntar sur
20 000 francs per ina elecziun. En quest
import n’è anc betg inclus ils custs per il

cumbat electoral ch’ins fa sin atgna ini-
ziativa.

In ulteriur punct sajan ils custs da via-
di. Sco cusseglier naziunal obtegna Ca-
thomas sco tut ils auters in abunament
general. Ma sco politicher en l’intschess
muntagnard na possian ins betg duvrar
uschè savens il tren. Ins stoppia prender
l’auto per visitar las occurrenzas politicas
e culturalas. Questas spesas da viadi pa-
jan ins ord agen satg.

170 francs per pernottaziun
n’è betg damemia

«Nus essan pajads bain en il parlament»,
di Hansjörg Hassler (pps). «Nus avain sa-
laris ch’èn giustifitgads e na duvrain betg
dauzar els. La finala han tuts anc in ma-
stergn. Sco pur da muntogna n’hai jau
betg il sentiment ch’ins dovria auzar las
pajas dals parlamentaris.»

Ils 170 francs per pernottaziun do-
vria el adina si per il hotel, explitgescha
Hassler. I dettia dentant era parlamen-
taris che dormian en hotels che custian
anc dapli e pajan sez la differenza. Tar
l’indemnisaziun da tschaveras da 110
francs per di dettia quai ina tscherta re-
serva, di el.

Sco Cathomas fa era Hassler attent
ch’ils politichers pajan pulitas summas
a l’atgna partida. A sia partida chantu-
nala paja el radund 3000 francs, a la
partida naziunala radund 2500 francs
l’onn.

Er ils socialdemocrats pretendan che
lur politichers remburseschian summas
considerablas. Tenor infurmaziun dal se-
cretariat da la ps sto in cusseglier naziu-
nal pajar – tut tenor sias entradas – tran-
ter 2500 e 7000 francs a sia fracziun. La-
tiers vegnan anc contribuziuns annualas
per las secziuns chantunalas.

In parlamentari obtegna da nov 1000 francs dapli ad onn e 25 francs dapli per di. KEYSTONE

Tenor la lescha vegnan las pajas e spe-
sas dals politichers adina adattadas
l’entschatta da la legislatura a la cha-
reschia. Ina adattaziun datti dentant
be sche la chareschia surpassa 4 per-
tschient. Tar las pernottaziuns e las
tschaveras n’è quai betg stà il cas. Là
restan las indemnisaziuns perquai sin
il medem stan.

Il parlament ha stuì decider sulet
davart l’augment dal salari da basa, da
las schurnadas e da la pauschala da
spesas. Sco suletta partida ha la pps
fatg opposiziun cunter l’adattaziun.
«Nus essan in parlament da milissa, e
quai duai restar uschia. Perquai duai
l’indemnisaziun era vegnir calculada
per in’uffizi parzial e betg per in uffi-
zi cumplain», ha Caspar Baader
(pps/BL) ditg en num da sia fracziun.

«Tgi che vul gudagnar daners duai
avair ina clamada sper la politica.»

L’opposiziun da la pps n’ha betg
purtà fritg. Il cussegl naziunal ha lubì
l’adattaziun cun 99 cunter 59 vuschs
ed è uschia suandà il cussegl dals chan-
tuns.

Perquai ch’ils parlamentaris daven-
tan savens unfrendas dad ingiurias e
smanatschas obtegnan els uss anc 500
francs l’onn per ina assicuranza da
protecziun giuridica.

La votaziun davart l’adattaziun a la
chareschia è stà ina votaziun nomina-
la. Ils Grischuns han votà uschia:
Sep Cathomas (pcd) gea
Tarzisius Caviezel (pld) na
Brigitta Gadient (pps) gea
Andrea Hämmerle (ps) gea
Hansjörg Hassler (pps) na

Co han ils tschintg Grischuns votà?

fin uss nov

Salari da basa d’in parlamentari per onn 24 000 frs. 25 000 frs.
Schurnada (paja per in di da sesida) 400 frs. 425 frs.
Schurnada d’in president da cumissiun 800 frs. 850 frs.

Spesas d’in parlamentari federal
fin uss nov

Spesas da basa per onn 30 000 frs. 31 500 frs.
Pernottaziun 170 frs. 170 frs.
Tschaveras per di 110 frs. 110 frs.
Assicuranza da protecziun giuridica 0 frs. 500 frs.
Viadis abunament gen.abunament gen.

Pajas e spesas il 2006

Cussegliers naziunals:
Entrada media ad onn 67 000 frs.
Spesas en media ad onn 55 000 frs.

Cussegliers dals chantuns:
Entrada media ad onn 74 000 frs.
Spesas en media ad onn 58 000 frs.

Il servetsch parlamentar ha calculà questas cifras sin basa da tut las pajas, schur-
nadas e spesas ch’èn vegnidas pajadas il 2006 als parlamentaris federals.

Paja d’in parlamentari federal

Simbols svanids – senza scandals e spinas
Gist cumparì: il nov thriller da Dan Brown

■ «Das verlorene Symbol» è il titel
dal ditg-spetgà roman da Dan Brown.
L’emprim annunzià per il 2006 è il cu-
desch cumparì pir quest atun ed è dà
en sco ina bumba. Pli ch’in milliun
exemplars han ins vendì l’emprim di,
cura che l’ediziun englaisa è vegnida
ora. Dapi l’emna passade è l’ediziun tu-
destga sin fiera.

Fastizis sin las cuppas-det
En il tschintgavel thriller da Dan Brown
sto Robert Langdon, gia la figura prin-
cipala en ils cudeschs «Illuminati» e «Sa-
krileg», puspè schliar misteris ed inter-
pretar simbols antics. Questa giada betg
en lieus, nua ch’ins spetga misteris an-
tics, mabain a Washington D.C.

L’istorgia cumenza cun ina invita-
ziun per Robert Langdon. El duai refe-
rir ina saira en il US Capitol. Cura ch’el
arriva n’è dentant nagin perpes che pu-
dess tadlar il referat. La notg survegn in
vieuta bizarra cun in orribel object
bain-plazzà en ina da las hallas dal capi-
tol. Tar quest «object» sa tracti dal maun
dal framassun Peter Solomon, mentur
ed ami da Robert Langdon. Sin las cup-
pas-det èn tetovadas tschintg simbols
che Langdon sto decifrar. Sch’el na
chatta betg ora, tge ch’ils simbols mun-
tan, sto Peter Solomon murir, smana-
tscha la vusch dal kidnapper al telefon.
Ed uschia sfundra Langdon en in pajais
da misteris framassunils, d’istorgia zup-
pada e vardads daditg emblidadas.

La story cuzza mo dudesch uras.
Quai dat dinamica, tempo e tensiun.
Tut sa volva enturn ils framassuns, ina
tematica ch’interessescha Dan Brown
gia daditg.

Era en ils romans precedents men-
ziunescha Brown adina puspè questa
allianza.

Bella dunna betg la pli giuvna
Tuppamain han ins durant leger il sen-
timent che Brown storschia e spargatia
sfurzadamain l’istorgia. Ils connex n’èn

ditg betg uschè logics ed evidents sco en
«Sakrileg» u «Illuminati». Savens tuni
sco cità or da lexicons ed i ha intgins
musters che fans da Brown reencounu-
schan immediat. Per exempel il nausch
masochist: Questa giada n’èsi betg in
pader albino, mabain in anghel da ven-
detga, tetovà da sum fin dim. Davos
quest anghel sa zuppa dapli che tar ils
auters «nauschs» da Dan Brown.
Lecturs attents remartgan forsa gia
avant Robert Langdon, tge che la figu-
ra misteriusa ha da muntar.

In auter muster tipic è l’attractiva

dunna a la vart da Langdon. Questa
giada è ella bain empau pli attempada,
ma quai va bain a prà cun Langdon
che n’è era betg in professer uschè
frestg.

«Tote Hose» en l’amur
Il publicum, che Dan Brown ha en mira,
è anc adina il medem. Tgi che legia gu-
gent thrillers, po sfegliar plain febra en
quest’ovra.

Questa giada è era il funs bain-re-
tschertgà, vul dir, i n’ha betg pli tants
sbagls sco en ils ultims romans, almain

betg uschè evidents: Bain è il Washing-
ton Monument il pli aut bajetg, ma
perquai tuttina betg il pli aut punct da
la citad. Tals detagls na ston dentant
betg disturber ils lecturs uschè ditg sco
la tensiun resta alerta.

Tgi che spetga sex ed amur na sto
betg cumprar il cudesch. En ils ultims
cudeschs han almain ils nauschs pudì
giudair in pau erotica, ma en «Das ver-
lorene Symbol» vai tiers pli schetg. «To-
te Hose» pudess ins dir en il vair senn
dal pled: Il tetovà ha numnadamain la-
schà castrar sasez. Il sulet che capita en
puncto amur è in embratschada inno-
centa tranter Langdon e sia gidantra at-
tractiva.

In cudesch memia cret e pulit?
Che quest cudesch daventia in success
sco «Sakrileg», è da dubitar. La fin è
memia lunga, trumpanta e surtut me-
mia pauc provocanta. Nagut grondius,
nagut scandalus e nagut che vegn ad es-
ser in spina en l’egl da la baselgia cato-
lica. Forsa vegni perfin a plaschair ad
ella.

Gia l’entschatta survegnan ins in zic
il sentiment che Brown haja ina schleta
cunscienza pervi da ses davos bestseller.
Ina dunna da recepziun lascha el num-
nadamain dir: «Mes club litterar ha legì
vos cudesch sur da la divinitad da la
dunna e sur da la baselgia. Ha gea pro-
cura per in brav scandal! I fa para pla-
schair a vus dad esser la vulp en il giagli-
ner?» – «Quai n’è mai stà mia inten-
ziun!» di Langdon, probabel en num da
Dan Brown.

Intenziun u betg – pli gugent intgins
scandals e tabus ruts ch’in cudesch me-
mia cret e pulit. In thriller na sto betg pla-
schair a la baselgia, mabain sulet al lectur.
Quai sto vegnir ditg en num da tuts fans
da Dan Brown.

Da Viola Pfeiffer

Dan Brown: «Das verlorene Symbol». Chasa
editura Lübbe. 765 paginas. 39.90 francs.
Bergisch Gladbach 2009.

La chanzun rumantscha
Questa saira: Chanzuns da chors (1)

DA BENEDETTO VIGNE

■ La chanzun da chor è la pitga prin-
cipala da la musica rumantscha. Na-
schida suenter la mesadad dal 19avel
tschientaner ed arrivada ad ina em-
prima gronda fluriziun tranter las
duas guerras mundialas, ha la cultu-
ra da chors gidà demonstrar identitad
ed unitad al pievel rumantsch, inspi-
rond ed animond ina rotscha da cum-
ponists aifer ed ordaifer la terra. Ble-
ras chanzuns scrittas a quest scopo han
en il fratemp cuntanschì in status da
melodia populara, ed er cumposiziuns
pli giuvnas èn gia entradas en il patri-
moni cultural dal pajais rumantsch.
Gist la spustada da la paisa davent dals
chors virils tradiziunals da vallada vi
vers chors da project individual demus-
sa ch’il chant comunaivel cultivà viva
enavant ensemen cun il svilup. Ed el dat
anc adina alas a la schientscha ruman-
tscha.

Cantei romontschs: In dals gronds im-
nis tradiziunals rumantschs, cumponì
da Hans Erni sur la poesia da Luis Can-
dinas, in pleduaier cumbattiv en atgna
chaussa, destinà a rinforzar l’identitad
e perquai er betg senza ina tempra in
pau marziala, ma cun in fazit che fa ina
bella rima cun il chor: cantei da cor!
Il cumün in silenzi: Ina chanzun sco in
maletg da Segantini, descriptiva, medi-
tativa, ina vischnanca che taidla las «an-

ticas tarablas» da l’ual, messas en rima
da Peider Lansel ed en tuns da Tumasch
Dolf, in dals cumponists dals «onns dad
aur». Ed a la fin in ferm battacor.
La sera sper il lag: Meditativa er quel-
la melodia, ma las tensiuns armonicas
inusitadas tradeschan ina generaziun
pli giuvna. Tuttina ha la chanzun gia
cuntanschì in status da standard tar ils
chors odierns. Gion Balzer Casanova
(*1938) ha cumponì, tenor Flurin Ca-
mathias.
Gl’unviern ei cheu: La naiv cuvra tut
danor la fossa – l’enviern agescha sco
metafra per la mort («ins auda mo ses
pass»). Gion Cadieli ha projectà ils ma-
letgs che Carli Scherrer (*1938), musi-
cist da la generaziun odierna, ha mess
en musica.
Il pur suveran: «Quei ei miu grep, quei
ei miu crap» – la lingia d’entrada è ina
vaira confessiun. In omagi a la patria.
La chanzun da la Surselva, meditativa,
festiva, er in zic dramatica. Puspè Hans
Erni, il «bab» da la chanzun tradiziuna-
la da chors, inspirà dad ina poesia da
Gion Antoni Huonder.
Lingua materna: Ubain «Chara lingua
da la mamma», l’imni «naziunal» da
l’Engiadina e da la Rumantschia in-
summa (ed il signet omnipreschent dal
RR!). In pau marzial en il rittem, ma
tuttina fitg amiaivel en la melodia,
cumponida da Robert Cantieni 1913
durant in viadi en il tren (ils pleds ha
scrit Gudench Barblan).

Allas steilas: «Pertgei viv’ins sin tiara
mo in mument», dumonda il chantant,
en tempra solenna, nocturna. Ed uschia
daventa er quai ina chanzun preferida
per sepulturas. Ina poesia classica dad
Alfons Tuor, messa en notas dal Sutsil-
van Tumasch Dolf.
Mo aunc in pign mument: L’entrada è
frasa classica, «spetga ed hagies pazien-
zia». Ma las vuschs curran tuttina in zic
da fuga. Davostier stat in maister da las
structuras perfetgas, il cumponist Giu-
sep Maissen (1906–1963). Pleds da
Sep Mudest Nay.
A Trun sut igl ischi: L’emprima chan-
zun rumantscha per chor, scritta da
Gion Antoni Huonder e cumponida
dad Ignaz Heim, aposta per la Ligia Gri-
scha e sia cumparsa a la Festa da chant
federala 1864 a Berna. Daventada la
chanzun noda per il c(h)or Sursilvan.
Scha füss ün’utschella: Chanzunetta da
primavaira e d’amur, cun in rittem alle-
gher, bainbaud ballabel. Magari trala-
schada dals chors odierns. Tista Murk
ha scrit las lingias, Tumasch Dolf
(1889–1963) las notas.
La Guardia Grischuna: Robert Cantie-
ni (1873–1954) saveva sa chapescha er
esser pesant en ses accords, sch’i gieva,
sco qua, per la celebraziun da la batta-
glia cunter ils inimis dal Grischun.
E sur il refrain statti scrit: «Cun
grond’expressiun!»
Reminiscenzas: Las notas pesantas pon
er esser segn dad in’amur trista, nunvi-

vida, nunventiraivla; Giusep Maissen ha
destillà quai or da la poesia da Giachen
Hasper Muoth, da sia vart in’ovra favo-
risada da blers cumponists. Quella ver-
siun è in vair «hit» tar ils chors.
La patria: Quasi il pendant surmiran a
la «Lingua materna» u «Il pur suveran»,
damai in’imni solen cun in refrain che
tuna bunamain sco in’uraziun, «O Bab

an tschiel nous angraztgagn». Andreia
Steier aveva concepì il text, Tumasch
Dolf è stà il cumponist.
Il sain da not: Puspè ina meditaziun
nocturna, cumbinada cun in auter to-
pos fitg popular en la litteratura musi-
cala rumantscha, l’encreschadetgna.
Musica da Robert Cantieni, tenor poe-
sia da Gian Gianett Cloetta.

Musicher sfortunà,
autur renumà

Dan Brown è naschì ils 22 da zer-
cladur 1964 ad Exeter, New
Hampshire. Uss viv’el cun sia dun-
na Blythe Newlon anc adina en ils
Stadis Unids. El è stà scolast d’en-
glais ed ha plirs onns empruvà da
far strada sco musicher. El ha dà
ora dus albums (Dan Brown/An-
gels & Demons), ma pervi da sia
aversiun da star sin tribuna è sia
carriera da musicher spert stada a
fin. 1995 ha el dà ora sut il pseu-
donim Danielle Brown in mussa-
via per dunnas cun il titel «187
Männer, um die Sie einen Bogen
machen sollten; ein Überlebens-
handbuch für die in Liebesdingen
hoffnungslos ernüchterte Frau.»
Durant lavurar vi da ses emprim
thriller «Diabolus» ha el dà si sia
plazza da scolast per avair temp da
scriver. Suenter ch’il cudesch è
cumparì, è Brown vegnì surveglià
in temp da la NSA (National Se-
curity Agency) pervi dal cuntegn
da «Diabolus». 2000 è cumparì «Il-
luminati», 2001 «Meteor» ed 2003
il scandalus «Sakrileg». Cun quest
cudesch ha cumenzà sia vita sco fa-
mus autur da thrillers.

Il cover dal nov
Dan Brown – vegn
il cudesch ad
avair uschè bler
success sco ses
antecessurs? MAD

Dan Brown, 45, l’autur da tants
grondius thrillers. FOTO: DAN

Questa saira e damaun suenter mezdi
pudais vus dar la vusch a Vossa chanzun
preferida che cumbatta ils 5 da decem-
ber 2009 forsa per il titel da La chanzun
rumantscha.

Tadlai Radio Rumantsch: Gievgia,
22-10-2009, 19.00–20.00 e venderdi,
23-10-2009, 14.00–15.00. Telefonar
(80 raps per cloma) e vuschar pudais
vus lura mintgamai durant las 2 uras
che suondan l’emissiun radio.

Oz en concurrenza:
01 Cantei Romontschs – Hans Erni
| 0901 59 16 01
02 Il cumün in silenzi – Tumasch Dolf
| 0901 59 16 02
03 La sera sper il lag –
Gion Balzer Casanova
| 0901 59 16 03
04 Gl’unviern ei cheu – Carli Scherrer
| 0901 59 16 04

05 Il pur suveran – Hans Erni
| 0901 59 16 05
06 Lingua materna – Robert Cantieni
| 0901 59 16 06
07 Allas steilas – Tumasch Dolf
| 0901 59 16 07
08 Mo aunc in pign mument –
Giusep Maissen | 0901 59 16 08
09 A Trun sut igl ischi – Ignaz Heim
| 0901 59 16 09
10 Scha füss ün’utschella –
Tumasch Dolf | 0901 59 16 10
11 La guardia Grischuna –
Robert Cantieni | 0901 59 16 11
12 Reminiscenzas – Giusep Maissen
| 0901 59 16 12
13 La patria – Tumasch Dolf
| 0901 59 16 13
14 Il sain da not – Robert Cantieni
| 0901 59 16 14

Anc dapli infurmaziuns sin www.rtr.ch

Tadlai e vuschai

